خیبر پختون خوا اسمبلی کے بیسویں اجلاس کے دوران ایجنڈے سے باہر امور نمٹانے کیلئے اسمبلی  قوانین کی معطلی معمول رہی ۔
اسلام آباد(18 اگست 2018 ) : خیبر پختون خواہ اسمبلی کے 20ویں اجلاس کی دوران اراکین کی کم تعداد میں شرکت اور انکی طرف سے نظام ہائے کار میں امور ( ایجنڈا آئٹمز )شامل کرانے  میں  عدم دلچسپی مشاہدہ کی گئی ۔ ایجنڈے پر موجود نہ ہونیوالے متعد د امور خاص کر قراردادوں کی منظوری کیلئے نظام کار پر موجود بہت سے امورکو معطل کرنیکا عمل بھی   مشاہدہ کیا گیا۔ 
فری اینڈ فیئر الیکشن نیٹ ورک ( فافن ) کی طرف سے جمعرات کو جاری ایک پریس ریلیز کے مطابق ایوان نے چھ نشستوں پر مشتمل اجلاس کے دوران چھ قانونی مسودات (بلز ) اور آٹھ قرادادوں کی منظوری دی ۔ 03 اگست سے 15 اگست 2016 تک منعقدہ اجلاس کی ہرنشست طے شدہ وقت  سے 35 منٹ تاخیر کیساتھ شروع ہوئی جبکہ فی نشست اوسط دورانیہ ایک گھنٹہ 47 منٹ مشاہدہ کیا گیا ۔  
اجلاس کے دوران منظور کی  گئی قرادادوں میں سے کوئی بھی نظام ہائے کار میں شامل نہ تھی ۔ خیبر پختون خوا اسمبلی کے قواعد ہائے کار و انضباط کارروائی کے ضابطہ 124 کے مطابق ایوان میں قرارداد لانے کے خواہشمند نجی رکن کو پندرہ دن پہلے  ایک نوٹس مع مجوزہ قرارداد کے متن کی نقل جمع کرانا ہوتی ہے تاہم صوبائی اسمبلی کے اراکین فوری طور پر قرارداد لانے کیلئے ضابطہ 240 کے تحت سپیکر  کی اجازت سے متعلقہ ضوابط معطل کراتے ہوئے انکی تحریک پیش کرنیکی درخواست کرنیکا فائدہ اٹھا تے  ہیں  ۔  
فافن کی طرف سے صوبائی اسمبلی کے مشاہدے کے مطابق 20ویں اجلاس کے دوران اراکین کی حاضری کی شرح بدستور کم رہی ، ہر نشست کے آغاز پر ایوان میں موجود اراکین کی اوسط شرح 34( 25فیصد ) اختتام پر پر 43 ( 35 فیصد ) رہی ۔اجلاس کے دوران تین بار کورم کی نشاندہی کی گئی ۔ پہلے موقع ( پہلی نشست) میں کورم گنتی کرانے پر پورا پایا گیا ، دوسری مرتبہ ( پانچویں نشست میں ) کم پایا گیا اور نشست وقفہ نماز کے بعد دوبارہ شروع کی گئی جبکہ تیسری مرتبہ ( چھٹی نشست میں )کی  گئی نشاندہی کے نتیجے میں نشست برخاست کر دی گئی ۔  
ایوان نے اجلاس کے دوران چھ قانونی مسودات خیبر پختون خوا احتساب کمیشن بل 2016 ، خیبر پختون خوا مفادات کے ٹکراؤ سے تحفظ کا بل 2016 ، خیبر پختون خوا جامعات (ترمیمی) بل 2016 ، خیبر پختون خوا گلیات ترقیاتی ادارہ بل 2016 ، خیبر پختون خوا مقامی حکومت (ترمیمی) بل 2016 اور خیبر پختون خوا حد بندی (ترمیمی ) بل 2016 کی منظوری دی گئی ۔ اجلاس کے دوران آٹھ قانونی مسودات متعارف کرائے گئے جبکہ ایوان میں ایک آرڈیننس بھی پیش کیا گیا ۔ 
وزیراعلیٰ نے دو نشستوں کے دوران اجلاس کے مجموعی وقت کا 27 فیصد جبکہ قائد حزب اختلاف نے چار نشستوں میں شرکت کرتے ہوئے 78 فیصد وقت ایوان میں گزارا ۔ 
سپیکر اور دپٹی سپیکر نے پانچ نشستوں میں شرکت کی اور بالترتیب 78 فیصد اور 18 فیصد وقت تک اجلاس کی صدارت کے فرائض ادا کئے جبکہ اجلاس کا چار فیصد وقت وقفوں پر صرف ہوا ۔ پارلیمانی جماعتوں کے پارلیمانی قائدین میں سے جماعت اسلامی کے پارلیمانی قائد نے سب سے زیادہ پانچ نشستوں میں شرکت کی جبکہ پاکستان مسلم لیگ (ن) اور عوامی نیشنل پارٹی کے پارلیمانی قائدین چار ،چار اور پاکستان پیپلز پارٹی اور قومی وطن پارٹی شیر پاؤ کے پارلیمانی قائدین تین تین نشستوں میں شریک ہوئے ۔  
ایوان نے مجموعی طور پر آٹھ توجہ دلاؤ نوٹس اٹھائے ۔ ان نوٹسز میں صحت ، آبپاشی ، ہاؤسنگ و ورکس ، قانون اور منصوبہ بندی اور منیجمنٹ کی وزارتوں کومخاطب کیا گیا ۔  
20ویں اجلاس کے دوران ایوان نے آٹھ قراردادوں کی منظوری دی ، جن میں سے دو میں مدینہ منورہ پر دہشت گردوں کے حملے ، بلوچستاں میں  خود کش حملے اور کوئٹہ بار ایسو سی ایشن کے صدر کے قتل کی مذمت کی گئی۔ دیگر چھ قراردادوں میں حکومت سے سعودی عرب میں پھنسے پاکستانیوں کے مسائل حل کرنے ، سوشل میڈیا پر توہین آمیز مواد اور زبان کے استعمال پر پابندی لگانے ، 08 جولائی کو معروف سماجی شخصیت عبدالستار ایدھی کی وفات کے حوالےسے خیرات کا قومی دن قرار دینے، ملک میں سود سے پاک نظام  رائج  کرنے ، اسلامی ناموں اور مقدس مقامات کیلئے مخففات کے استعمال سے پرہیز کرنے اور خیبر پختون خوا کو تمباکو سے  متعلقہ معاملات پر  مکمل  خود مختاری دینے کے مطالبات کئے گئے ۔    
اراکین نے مجموعی طور پر 13 نکات ہائے اعتراض اٹھائے جن پر 29 منٹ صرف ہوئے ۔ نظام ہائے کار پر موجود 29 نشان زدہ سوالات میں سے صرف آٹھ ( 28 فیصد) سوالات اٹھائے گئے جن کے جوابات متعلقہ وزارتوں اور محکموں نے دیئے ، اراکین نے حکومت کے جوابات کی وضاحت کیلئے تین ضمنی سوالات بھی دریافت کئے ۔ 
اجلاس کے دوران واک آؤٹ کے دو واقعات مشاہدے میں آئے ۔ پہلی دفعہ چوتھی نشست میں  حزب اختلاف کے تمام اراکین نے اس وقت ایوان سے 12 منٹ کیلئے واک آؤٹ کیا جب سپیکر نے عوامی نیشنل پارٹی کے ایک رکن کو مقامی حکومتوں کے (ترمیمی) بل 2016 پر بولنے کی اجازت نہ دی اسی طرح حزب اختلاف کے تمام اراکین نے آخری نشست میں قائد ایوان کے کیخلاف واک آؤٹ کیا ، حزب اختلاف کا موقف تھا کہ وزیراعلیٰ نے وعدہ کرنے کے باوجود ترقیاتی فبڈز سے متعلقہ مسائل پر بات کیلئے انہیں ملاقات کا وقت نہیں دیا ۔ حزب اختلاف  کا یہ واک آؤٹ کورم کی کمی اور اجلاس کے ملتوی ہونے کا سبب بنا ۔  

